“Картаямыни соң йөрәк” өлкәннәр көненә

 багышланган кичә
А.Б.Әллә яшьлек, әллә аргамаклар
Ташлап китте безне еракка.

Кыңгыраулар чыңы-зеңгелдәве

Ишетелә кебек колакка.
А.Б.Оча кебек кышкы бураннарда

Яшьлегебез аргамаклары.

Көлемсерәп еллар карап тора

Чаба-чаба арган атларны.

А.Б.Эх, Яшьлеккә дә кайтып килсәң иде.

Аргамаклар белән җилдереп!

Тормыш йөген атлар урынына, 

Без тарттык бит инде җигелеп.  

Хәерле көн, кадерле кунаклар, укытучылар һәм укучылар.Бүген халыкара өлкәннәр көне, хөрмәтле өлкәннәребез, сезне әлеге бәйрәмегез белән  чын күңелдән котлыйбыз һәм аргамакларда җилдереп “Яшьлек” иленә сәяхәткә чакырабыз.Рәхим итегез.
Җыр.”Очрашу җыры” Алсу башкаруында.

А.Б.Бүген сезгә сәлам юллыйбыз без,
 Сәлам сезгә безнең буыннан!
 Бар дөньяны бүләк итәр идем
 Әгәр килсә минем кулымнан!
Бәйрәмебезне ачып җибәрү өчен сүз  “Яшьлек” иле хуҗасы, мәктәбебез директоры Шакиров Ришат Рашит улына бирелә.Рәхим итегез!
Директор чыгышы
А.Б. 

Шавы булып алтын яфракларның,                   

Зәңгәрлеге булып һаваның,

Килә безгә бәйрәм һәрбер көздә,                           

Матурлыкка тиңе юк аның!
А.Б. 

Хөрмәтле өлкәннәребез! Сез безнең мәктәбебездә бер-берегезгә иңне иңгә куеп, лаеклы ялга кадәр намуслы хезмәт иткәнсез, район, республика күләмендә уку йортыбызны танытуга үзегездән зур өлеш керткәнсез.    Рәхмәт сезгә, бу дөньяда куйган хезмәтләрегез, кылган изгелекләрегез өчен. Без, яшьләр, сезнең киңәшләрегездән тайпылмабыз, үрнәк булырга тырышырбыз.

Авырлыкны җиңәр өчен көч кирәк,

Ә  кешегә  һәрчак җылы сүз кирәк.

Бер назлы сүз мең дарудан көчлерәк.

Назлы сүзгә һәркем мохтаҗ, түз, йөрәк!

Бәйрәм белән котлау өчен сүз Вахитов исемендәге авыл хуҗалыгы кооперативы җитәкчесе Хөсәенов Нафыйк Факил улына бирелә.Рәхим итегез.
Сүз Янил авылы җирлеге башлыгы Курбанов Илгизәр Хәлит улына бирелә.Рәхим итегез.

Бәйрәм белән котлау өчен сүз мәктәбебезнең аксакалы, лаеклы хезмәткәре Зарипов Равиль Мәгъсум улына бирелә.Рәхим итегез.
А.Б. .Кадерле абый-апаларыбыз,

        Чал чәчле өлкәннәребез,                                      

         Бәйрәм белән котлый бүген

         Сезне ул һәм кызларыгыз!

        Ягъни оныкларыгыз! 

Сәхнәбез түрендә 4нче сыйныф укучылары.Рәхим итегез!

А.Б. Элек-электән үк олы кешеләр тормышның, яшәешнең нигезен  тәшкил иткәннәр: намуслы балалар үстерү, аларның бәхете өчен көрәшү, туган илне дошманнардан азат итү. Киләчәгебез якты һәм тыныч булсын өчен, табыннарыбыз мул, көннәребез уң булсын өчен башкарган барлык эшләр дә алар кулы аша үткән. Һөнәри хезмәт юлында шатлыклы мизгелләрен дә, борчулы минутларын да кичергән кадерле кешеләребез, хөрмәтле өлкәннәребез! Сезне бәйрәмегез уңаеннан кайнар котлыйбыз. Сезгә саулык, сәламәтлек, шатлык-куанычлар, олыгайган көнегездә тыныч тормыш телибез.
Сезнең дә яшь буынга әйтер теләкләрегез бардыр, сүзне сезгә бирәбез.Рәхим итегез.
А.Б.
Яшь вакытның гүзәл мизгелләрен
Искә алып, дуслар, тагын бер

Яңгыратыйк әле бу залларда

Кайтавазын яшьлек таңының.

Үтте инде яшь вакытлар дип

Уфтанырга, дуслар, ашыкмыйк

Сүнмәгән бит, бездә сүрелмәгән,

Җыр биюгә булган гашыйклык.

Безнең йөрәк әле һаман да яшь

Онытмадык матур көйләрне.

Биик әле иңләп сәхнәләрне,

Булсын дуслар сагынып сөйләрлек.
Сезнең алдыгызда “Сәйлән”төркеме. Рәхим итегез!
Ястребов Эдуард “Саумы яшьлек” 

Видео.

А.Б.   1955 нче елның 1нче июнь көне. Барча галәмне яңгыратып дөньяга нәни бала аваз салды. Гүя ул мин килдем, мин дөньяны агартачакмын, зур эшләр башкарачакмын дигән максатны шул авазы белән тирә-юньгә юллады. Кукмара төбәгенең гүзәл бер почмагында урнашкан ямьле Мәчкәрә авылында туган бу сабыйга Равил дип исем бирделәр. Бала үсте, үрмәләде, тәпи йөрергә өйрәнде һәм тормыш дип аталучы бу дөньяда берни дә җайлы гына бирелмәвенә төшенә башлады. Димәк, тырышырга кирәк!
Җыр Галиуллин Рәмзил “Гомер үтә димә”

А.Б. Мәчкәрә урта мәктәбен яхшы билгеләренә генә тәмамлаган Равиль Мәгъсумович үзен сынап карарга дип калага юл тота. Хыялы – укытучы булу. Үз сүзендә нык торучы, бик тә тырыш бу егет теләгенә бик тиз ирешә, ул – Казан Дәүләт Педагогика институтының химия-биология факультеты студенты. Студент еллары сизелми генә шаулап узып китәләр. Кулына укытучылык дипломы алган Равиль абый зур хыял-ометләрне тормышка ашырырга дип туган ягына юл тота. Туган як мәктәбендә озак эшләргә насыйп булмый аңа, аны юллама белән Янил авылы мәктәбенә биология укытучысы итеп билгелиләр.Бу - Равиль Мәгъсумович тормышында яңа бер этапның  башлангыч чоры. Яңа мәктәп, яңа коллектив, яңа дуслар һәм мәхәббәт. 
Виолетта “Мин бер чәчәк булыр идем”

Мин бер чәчәк булыр идем... 

Никтер ап-ак төстә. 

Бер гүзәл кыз 

мине дәфтәр арасыннан 

алган саен, 

сөйгән ярын төшерер иде искә. 

Миңа карап, якты хатирәләр 

сафландырыр иде 

соры күңелләрне. 

Кояш кебек ихлас елмаюлар 

бизәр иде гади көннәрне. 

Мин бер чәчәк булыр идем... 

Тик... 

булып бик нәзберек, нәфис, 

явыз куллар өзеп китсәләр?! 

Һәм... 

ачылмыйча калган 

таҗлар минем 

аерым-аерым җилдә кипсәләр?! 

Минем якты хисләр, уйлар 

Җирдә кабат шыта алмаса?.. 

Сөенеп, елап 

искә алыр өчен 

бер хатирә хәтта калмаса?.. 

Юк-юк! 

бу уйларым әле куеп торыйм. 

Алар хәзер кирәк түгел һич тә! 

Мин бер чәчәк булып 

шытыйм әле ошбу кичтә. 

Нәкъ менә ак төстә..
“Ак чәчәкләр” Рамазан һәм Алсу башкаруында 
   
А.Б. 1986нчы елның 2нче гыйнваре...Равиль Мәгъсумовичка яңа йөкләмә.Ул Янил урта мәктәбенең директоры. Шушы вазифаның башлангычы  Равиль абый җилкәсенә икеләтә зур бурычлар һәм максатлар куя. Ул йөзләгән укучыга ныклы белем бирдерүче, үз кул астында эшләүчеләргә яхшы җитәкче булырга тиешле. Еллар үтә, бурычлар үтәлә, максатлар чынга аша бара.   

А.Б.  Тормыштагы иң зур бәхет – сине яратуларына ышаныч. Бу бәхет чын-чынлап  Равиль Мәгъсумовичны уратып узмаган.Тормыштагы бар авырлыкларны җиңәргә ярдәм итүче, кайгы-борчуларын бүлешүче, якын кешесе – Венера Сөнагатовна һәрчак янәшәсендә атлый. 1979 нче елның беренче сентябрендә Венера Сөнагатовна Янил мәктәбенә рус теле һәм әдәбияты фәненнән укытучы булып килә. Бүгенге көндә  Венера апа укымышлы педагог булып кына түгел, оста хореограф булып та танылу алган шәхес. Венера Сөнагатовна җитәкләгән “Энҗе” бию төркеме егет-кызлары күп конкурслар лауреаты һәм җиңүчеләре. Алар Кукмара һәм Казан каласында узучы бәйрәмнәрнең еш кунаклары булып торалар.Сезнең алдыгызды “Энҗе” бию төркеме, “Җиделе бию”
“Энҗе “бию төркеме
Укытучы һөнәре гомер – гомергә мактаулы һәм шул ук вакытта авыр хезмәтләрдән санала. Үзеңнең тәҗрибәңне әле мөстәкыйль тормышка аяк басып кына килүче яшьләргә тапшыра белү – ул талант.   

Хөрмәтле Равиль Мәгъсумович! Сез мәктәбебездә эшләгән елларда күп вазифаларны башкардыгыз, беренчедән укучыларыгызга үрнәк булып торучы якты маяк, тырыш җитәкче роле, сердәшче һәм киңәшче, директор коллегаларыгызга исә якын дус һәм ярдәмче.Сәхнәбез түренә кабаттан Равиль Мәгъсумовичның укучысы, аның эшен дәвам итүче, мәктәбебез директоры Шакиров Ришат Рашит улын чакырабыз.
Коллектив котлавы.
Айсылу апа һәм Инсаф “Картаямыни соң йөрәк”
Хөрмәтле, Равил Мәгъсумович!

Туган якның ал таңнары сезгә
Бүләк иткән күңел аклыгын.
Юлдаш итеп сайлагансыз яшьтән
Челтерәп аккан чишмә сафлыгын.
Вөҗдан күзе белән карагансыз 
Тормыштагы һәрбер мизгелгә.
Күпме изге гамәл энҗе булып
Гомер юлыгызга сибелгән.
2 а.б. Рух ныклыгына таянгансыз,
Нәкъ меңьяшәр имән төсле сез.
Чор сулышын ачык тоемлаучы
Зыялы һәм затлы кеше сез.
Сезгә карап сокланабыз һәрчак
Күңелләрдә туа горурлык.
Рәхмәт сезгә, әле ярый сез бар
Безгә үрнәк булып торырлык.
Каримуллин Нияз “Бәхеттә, шатлыкта”

 Хөрмәтле өлкәннәребез!
1.Һәр көн сезне котлап кояш чыксын

  Сезне назлап җилләр иссеннәр                                  
 Яшәү матурлыгы, яме булып

 Көн артыннан көннәр үтсеннәр

2.Күңел күге һәрчак аяз булсын

Читләп үтсен сагыш-борчулар

Ныклы сәламәтлек юлдаш булсын                                  

Аннан кадерлерәк нәрсә бар?

3.Әйдә гомер үтсен, чәч агарсын

Ә йөрәккә кырау төшмәсен                                                   
Килер көннәрегез тазалык һәм

Гел шатлыклар гына өстәсен!

4.Картаям дип һич тә кайгырмагыз

Өлкәннәрдә-акыл, сабырлык

Киңәш, ярдәм кирәк чаклар була                                        
Әле дә сез бар үрнәк алырлык.

5.Теләкләрнең кайсын теләсәк тә

Аз булыр күк сезнең хөрмәткә

Аяз булсын мәңге күңел күгегез-                                            
Без калабыз шушы теләктә!

 Сезне тагын бер тапкыр Өлкәннәр көне белән чын күңелдән котлыйбыз!Сезгә ныклы сәламәтлек,чиксез шатлык, балаларыгызның, оныкларыгызның игелеген күреп яшәвегезне телибез. Бәйрәм белән ,сезне, кадерле өлкәннәребез!     “Саубуллашу вальсы” бию һәм җыр                                

 Бәйрәмебезнең беренче өлеше тәмам, икенче өлешендә сезне ашханәдә чәй өстәле янында көтеп калабыз.
Әбием!Әбекәй!

  Син мине әрләмә,

       Пенсия акчаңа

  Шоколад җәлләмә.

             Әбием! Күз нурым!
             Мин синең җүнсезең!
             Әбием! Бәгърем!
             Яратам мин сине.
  Дөньяда бердән- бер,

  Сөекле әбекәй син!

  Тәлинкә ватканны

   Әнигә әйтмә син!

              Әтине сөям мин,
              Әнине сөям мин,
              Әбием! Ә сине

              Күберәк сөям мин.

 Әбием! Син мине
 Сукмыйсың, какмыйсың,
 Син мине сөясең,
 Син мине яклыйсың.
  (Бабайлар җырлый: “Ай — ли, замана „ көенә)
Бергә:
— Килмә, димен картлыкка,
Нигә соң син киләсең?
Үзеңне бит беркем дә
Сөймәгәнне беләсең. 
           Ай-ли. замана,замана үтеп бара./2 тапкыр/
             Беренче бабай:                                     
Чакырып килгән кунак кебек,
Ашыгып түргә менәсең.
Башны бөгеп, алга иясең
Елатасың иясен. 
           Ай-ли. замана,замана үтеп бара./2 тапкыр/

             Икенче бабай

Тимә, картлык, минем тешкә,
Теш көч бирә эшләргә.
Минем тешләремне коеп,
Ни хакың бар көләргә. 
           Ай-ли. замана,замана үтеп бара./2 тапкыр/
                    Өченче бабай
Кая китте яшь вакытлар-
Яфрак, зәңгәр чәчәгем;
Күңел сизми, беркем белми
Алдан ни күрәчәген.
           Ай-ли. замана,замана үтеп бара./2 тапкыр/
                Бергә:
 Уйлап утырам, хәйран калам:
Бик аз калды гомерләр.
Авыр сүзне, кайгыларны
Күтәрә алмый күңелләр.
Ай — ли замана  ,замана үтеп бара. /2 тапкыр/
